
[image: Image]


© Det Norske Samlaget 2019

www.samlaget.no

Omslagsdesign: Bjørn Rune Lie

Epub-produksjon: Napp A/S

ISBN 978-82-521-9891-1


Om denne boka

Iskald flukt i mørkeret.

Seksten år gamle Ilias bur på asylmottak med søster si Amira på ni år. Ein dag skjer det noko som gjer det farleg å bli verande. Søskena må rømme ut i den mørke natta. Vinden er isande kald, og dei har dårleg tid. Snart høyrer dei snøskuteren som jaktar på Ilias. Kven kan hjelpe dei gjennom den frosne vinternatta?

Boka er utgitt med støtte frå Leser søker bok.

Illustrert av Bjørn Rune Lie.


Sunniva Relling Berg

Ilias, 16 år
Langs ein veg nord i Norge

Ilias går raskt.

Han held den vesle handa til Amira,

ho må småspringe ved sida av han.

Snøen knirkar under føtene deira.

Vegen er så lang.

Ilias ser berre veg og brøytestikker,

den svarte himmelen et opp resten av landskapet.

Det er over fire timar sidan dei sneik seg ut

frå asylmottaket.

Ilias håpte dei skulle vere framme no,

men han ser ingen hus.

Amira drar i handa hans og peiker på himmelen,

på ei bølgje av grønt lys.

Nordlys.

Grønt som sjalet til mor.

– Sjå, lyset blir rosa, seier Amira.

Amira er den einaste familien Ilias har no.

Første gong han heldt Amira, var han sju år.

Ho var lett som ei fjør.

Dei tynne skrika stilna då han strauk henne over nasen.

Då ho var tre år, sprang ho mot han

kvar gong han kom heim frå skulen.

Han løfta henne og snurra henne rundt.

Ho lo så høgt at naboane kikka ut frå vindauga.

Minna høyrer til i ei anna verd, eit anna liv.

Ho ler ikkje så mykje no.

Han lova å passe på henne,

men no har han sett alt på spel.

Dei kan ikkje bli her ute.

Sekunda spring frå han, dei må nå fram i tide.

Han klemmer handa til Amira og byrjar å gå.

– Men eg er så sliten, seier Amira.

– Tærne mine gjer så vondt, seier ho.

Ilias hukar seg ned.

– Kva om du får sitte på ryggen min?

Han kjenner dei tynne armane til Amira rundt halsen.

Han tar tak under knea hennar og reiser seg opp.

Amira kunne vore trygg no, endeleg,

om han berre ikkje hadde vore så dum.

Han blir kvalm av å tenkje på det han har gjort,

og går raskare.

Pusten til Amira er varm mot nakken hans.

Men vegen er så lang, og kulda er skarp.

Han har høyrt at rett før du frys i hel,

kjenner du deg varm.

Du er så kald at du blir varm,

og byrjar å dra av deg kleda.

Vegen og brøytestikkene sym framfor auga hans.

Han veit om verre måtar å døy på.

Ilias held hardare rundt Amira.

Då høyrer han rumling, som torevêr langt unna.

Han snur seg og ser eit lite lys ute på vidda.

Det må vere ein snøskuter.

Skuteren køyrer mot vegen Ilias og Amira går på.

Lyset nærmar seg fort. Er det Nils?

Brøytekanten er høg på kvar side av vegen.

Ilias dukkar ned.

Kva skal han gjere no?

Rumlinga aukar i styrke.

[image: Image]



OPS/images/cover.jpg





OPS/images/f0008-01.jpg







OPS/images/logo.jpg
Samlaget





